
ВОВЕД: 

Започнувајќи од Самитот во Тирана во 2003 година Европската Унија постојано ја изразува својата 

подршка за европската перспектива на земјите од Западен Балкан,  истовремено повикувајќи на 

забрзување на пристапниот процес кој се темели на кредибилност на реформите и принципот на  

заслуги. Од аспект на Европската Унија, во услови на зголемени глобални предизвици и поделби, 

политиката за проширување останува најголема геостратешка инвестиција во стабилна, силна и 

обединета Европа. Од друга страна, за земјите од Западен Балкан процесот за проширување е клучна 

алатка за трансформација на регионот преку промовирање на демократијата, владеење на правото и 

почитување на фундаменталните права кои се главни двигатели на економската интеграција, 

регионално помирување и стабилност1.  

Република Северна Македонија, земја кандидат за членство од 2005 година, со прва во регионот 

потпишана Спогодба за стабилизација и асоцијација (ССА),2 со зад себе решени непремостливи 

предизвици и донесени тешки одлуки за решавање на билатералните спорови, се уште е исправена 

пред основниот предизвик: обезбедување на  владеење на правото во општеството, кој пред се треба 

да донесе поквалитетен живот на своите граѓани. 

Иако и самото донесување на одлуката за почеток на преговорите е израз на постигнатиот степен на 

усогласеност со критериумите за членство, сепак Европската Унија очекува Северна Македонија да 

покаже цврста политичка посветеност и да осигури целосно спроведување на клучните реформи, 

особено во фундаменталните области на владеење на правото, посебно реформа на правосудството 

и борба против корупцијата и организираниот криминал, фундаментални права, зајакнување на 

демократските институции и реформа на јавната администрација, како и политичките критериуми. 

Истовремено, Северна Македонија мора да обезбеди дека нејзините институции се доволно зајакнати 

со цел ефективно да се спроведе правото на ЕУ3. 

Согласно преговарачката рамка, преговорите за кластерот Темели ќе се отворат први и ќе се затворат 

последни, нивниот напредок ќе го одреди севкупното темпо на преговорите и ќе се земе во предвид 

при одлуката за отварање или затварање на нови кластери или поглавја.  За таа цел, државата треба 

да подготви Патоказ за владеење на правото кој ќе ги содржи клучните реформски приоритети во 

 
1 European Commission, Enhancing the accession process - A credible EU perspective for the Western Balkans, 2020 
2 Потпишана во 2001 година, а во сила во 2004 година 
3 Декларација од Брисел, 13 Декември 2023, Состанок на лидерите на ЕУ и на Западен Балкан 



Поглавјето 23 Правосудство и фундаментални права и Поглавјето 24 Правда, слобода и безбедност. 

Паралелно, државата е обврзана да усвои и Патоказ за функционирање на демократските институции 

и реформа за јавната администрација. Имплементацијата на наведените патокази постојано ќе се 

следи и редовно ќе се разгледува на Меѓувладините конференции во текот на целиот процес. 

Владеењето на правото е во фокусот и на Планот за раст на Западен Балкан кој нуди одлична 

можност за земјите од Западниот Балкан да ги користат придобивките од ЕУ уште пред да станат 

нејзини членки, со цел да се поттикне економскиот раст. Наведениот План за раст 

овозможува поврзување на финансиска поддршка во вид на грантови и поволни заеми, а со цел 

создавање поволни економски услови за граѓаните и бизнисот со интензивирање на реформските 

агенди поврзани со евроинтеграцијата. Како дел од Планот за развој, земјите од Западен Балкан се 

повикани да подготват Реформска Агенда која ќе се заснова на постоечките препораки, вклучувајќи 

ги и заклучоците од Економскиот и Финансискиот дијалог за структурални реформи, како и 

препораките од пакетот за проширување. Од содржината на планот за реформи, реформите се 

организирани околу сет на приоритетни области, вклучително и Владеење на правото4, кој опфаќа 

независност и ефикасност на судството, борба против корупција и организиран криминал, 

вклучително и сајбер криминалот, враќање на имотот.5  

Државата се соочува со предизвикот на донесување на исклучителни важни документи кои треба да 

го трасираат процесот на преговори, но и да обезбедат владеење на правото во сите сегменти на 

нашето општество. Овој процес треба да биде транспарентен и инклузивен, спроведен во 

консултации со сите значајни чинители, пред се со граѓанското општество.Улогата на граѓанскиот 

сектор е клучна и во подоцнежниот мониторинг на исполнување на превземените обврски, бидејќи 

единствено со испорачување на конкретни и видливи резултатии можеме да ја постигнеме целтта.    

 

 

 

 

 
4 Управување/ПФМ и Реформа на јавна администрација; Дигитална трансформација и енергија/Зелена транзиција; Човечки капитал; 

Деловно опкружување и Основи/Владеење на правото. 
5 Oбраќање на Заменик Претседателот на Владата за европски прашања, Маричиќ на состанокот со WBIF, 08 декември 2023, 
www.sep.gov.mk 



 

Осврт на Поглавје 23 Правосудство и фундаментални права, предизвици и идни планови 

Основните вредности на ЕУ вклучуваат владеење на правото и почитување на човековите 

права. Од огромно значење се постоење ефективен (независен, висококвалитетен и ефикасен) 

правосуден систем и ефикасна борба против корупција, почитување на фундаменталните права во 

закон и праксата6. 

Европската Комисија (ЕК), анализирајќи ја состојбата на функционирање на судството, во Извештајот 

за напредокот за 2023 година оценува: “Во текот на извештајниот период не е постигнат напредок во 

областа на судството..Севкупно, не е постигнат напредок во зајакнување на судската независност и 

подобрување на правната рамка за заштита на фундаменталните права..“  

Општ заклучок е дека оценките за Поглавјето 23 се пониски од претходните години, што упатува на 

сериозна загриженост на состојбите во оваа област, но и на потреба од итно постапување за 

исполнување на препораките на ЕК, кои всушност се повторување на истите препораки од 

претходната година поради нивната неисполнетост. Од денешен аспект динамиката на нивното 

исполнувања е особено важна ако се има во предвид условеноста на користењето на бенефитите од 

Планот за раст со исполнувањето на обврските од Реформската агенда, вклучително и од областа на 

правосудството.  

Препораките од ЕК би можеле да ги канализираме во неколку правци. 

Пред се, се нагласува потребата од засилена имплементација на Стратегијата за реформа на 

правосудниот сектор (2017-2022). ЕК забележува дека процесот на донесување на новата стратегија 

за реформа на правосудството која започна во септември 2022 година, доцни, затоа се препорачува 

донесување на новата стратегија без одлагање. Во Министерството за правда веќе е формирана 

работна група за изработка на новата стратегија 2023-2027, но неопходно е нивните активности  да 

се интензивираат. 

Понатаму, неоходна е потребата од ревидирање на законската рамка и целокупното функционирање 

на Судскиот Совет за да се зајакне неговата транспарентност и независност. За таа цел, како 

приоритет се наметнува исполнувањето на препораките од спроведената оценска мисија за работата 

на Судскиот Совет. Во поткрепа на неоходноста од реформи во Судскиот Совет се и резултатите на 

 
6 Европска Комисија, Извештај за напредок на РСМ, стр.20 



Процената на ризиците од корупција во правосудството, објавена во јуни 2023 година, според која    

72 % од интервјуираните судии или целосно не се согласуваат (27%) или делумно не се согласуваат 

(45 %) дека Судскиот совет ефикасно ја заштитува судската независност. Само 26 % се согласуваат. 

Дополнително, во правосудниот систем алармантен е проблемот со оптимизацијата на кадрите, кој 

особено стана највидлива на крајот на јуни 2022 година, кога истекуваше мандатот и пензионирањето 

на многу судии, обвинители, членови на советите и други кадри. Иако Законот за судовите предвидува 

можност судиите од еден суд или одделение да се упатат во друг суд (согласно потребите и на 

определен период), сепак во иднина посебно внимание треба да се посвети на прашањето за 

навремено планирање на потребите за кадри (судии и јавни обвинители). Со други зборови, на целиот 

овој процес потребен му е посоодветен менаџмент за управување со човечките ресурси. 

АКМИС системот ја олеснува работата на судиите, но нему му треба надградба, бидејќи постојниот 

систем не може да ги задоволи сите потреби на судијата и на судските служби. Пред сѐ, потребно е 

да се усоврши распределбата на предметите според АКМИС, имајќи ги предвид сложеноста на 

предметот, итноста и други критериуми. Исто така, потребна е надградба во однос на забрзувањето 

на работата на АКМИС системот и додавање на нови алатки кои се покажале како потребни во 

изминатите години, а овој систем не ги поддржува. Системот, исто така, треба да се надгради така 

што во него да можат да се внесат поголем број информации за предметите, покрај странките, 

оштетените, сведоците и адвокатите, да може да се регис 

Во сесиите на НКЕУ, во рамките на Поглавјето 23, правосудниот сектор остана во фокусот на 

експертите. Преку темите на сесиите, постоеше тенденција да се одговори на следниве прашања: 

прочистување или „ветинг“ на судството; конфискација на приносите од казниво дело; проблемот со 

квалитетот и недостатокот на кадри во правосудството; методологијата за оценување, утврдувањето 

на сложеноста на предметите, како и управувањето со нивното движење; дигитализацијата во 

правосудството и други прашања. Иако голем дел од констатираните состојби и недостатоци беа 

преточени во соодветни препораки кои беа во голем дел имплементирани, сепак низа прашања во 

врска со гореспоменатите теми ќе останат актуелни и за идни расправи и дискусии 

 

Борба против корупција 

Извештаите на Европската комисија за напредокот на Република Северна Македонија, евалуациите 

на ГРЕКО, како и извештаите на другите релевантни организации континуирано укажуваат на 



неповолните состојби во справувањето со корупцијата. Меѓутоа, сериозна загриженост 

предизвикуваат квалификациите и детектираните слабости содржани во Извештајот на ЕК за 

напредокот на РСМ за 2023 год  во кој е нотирано дека не е постигнат никаков напредок во борбата 

против корупцијата и корупцијата останува распространета во многу области.Наведената состојба, 

која кореспондира со реалноста и која не беше демантирана од ниту еден владин или граѓански 

субјект, ја поткопува довербата на граѓаните во институциите на системот, ефикасното користење на 

јавните ресурси и доведува до ерозија на општествените вредности. Ниската стапка на 

санкционирање на коруптивното однесување, односно отсуство на санкционирање на корупција на 

високо ниво директно го загрози владеењето на правото и предизвика перцепција на прифаќање на 

корупцијата како начин на живот. Иако ниедна држава не е имуна на корупцијата, сепак во РС 

Македонија корупцијата е големата препрека за развојот на општеството која придонесува за 

амбиентот на бесперспективност, пасивност на граѓаните и уште поголема немоќ во економска и 

политичка смисла. Како негативен пример ЕК го посочува донесувањето на измените на Кривичниот 

законик со кој “...максималните законски казни за конкретни кривични дела поврзани со корупција се 

намалени, со импликации врз застареноста и кои влијаеја, стопираа или прекинуваа голем број на 

случаи на корупција на високо ниво, вклучително и од поранешното  Специјално  јавно  

обвинителство“7. 

Како и каде понатаму? Зголемување на нивото на политичката одговорност, јакнењето на 

транспарентноста и отчетноста на јавните институции, јакнење на надзорните и контролните 

механизми, обезбедување интегритет и транспарентност при вработување и политиката со човечките 

ресурси во јавниот сектор, дигитализацијата на јавните служби, подигнување на јавната свест и 

спроведување на антикорупциска политика, како и вклучување на граѓанското општество и медиумите 

во борбата против корупцијата се стратешки цели утврдени во Стратегијата за спречување на 

корупција и судир на интереси (2021-2025), а кои треба да обезбедат поголема доверба на граѓаните 

во законодавната, извршна и судска власт. Особено загрижува констатацијатана ЕК во Извештајот за 

напредокот за 2023 дека “спроведувањето на националната Стратегија за спречување на корупција и 

 
7 Европска Комисија,Извештај за напредокот на РСМ за 2023, Политички критериуми, стр.6 



судир на интереси (2021-2025) и поврзаниот акциски план продолжува да се одвива многу бавно, што 

укажува на општ недостаток на посветеност и чуство на одговорност на засегнатите институции“..8 

Дополнително, препораките на Работната група 6-Борба против корупција предочуваат дека 

ефикасното управување со јавните финансии е еден од најсилните механизми за спречување на 

корупцијата и се предлага постепено воведување на фискалните правила прифатени од ЕУ9. 

За ефикасна борба против корупцијата, подеднакво се важни сите делови од политичката волја, 

нормативните решенија и нивната имплементација, институционалната рамка и личниот интегритет 

на носителите на јавните функции. Отвореноста кон јавноста се смета за силно оружје против 

корупцијата, која сака да е притаена, магловита и недоречена.“41 

ЕК констатирајќи ја сегашната состојба, предлага и да се превземат итни активности на краток рок, 

пред се ... “на Јавното обвинителство, истражните центри и на единиците за спроведување на законот 

задолжени за истражување на корупцијата, треба да им се стават на располагање дополнителни 

човечки и финансиски ресурси“... И тоа не  е случајно, бидејќи компетитвен, ефикасен и непристрасен 

правосуден систем, независен од политичко влијание е суштински во борбата против корупцијата, 

како и за способноста на органите за спроведување на законот да детектираат, истражуваат и гонат 

кривични дела за корупција, вклучително и во своите редови.  

Констатираниот недостаток, од страна на ЕК е детектиран и како причина и за слабите резултати во 

борбата против организираниот криминал, што ја алармира потребата за поголема свесност, но и 

конкретна акција на владините институции. Досегашното парцијално, стихијно, најчесто недоволно 

обезбедување на финансиски средства за работата на владиниот апарат за борба против 

организираниот криминал и корупција, вработувањата и унапредувањата кои не се темелат на 

системот на заслуги оневозможија да се продуцираат доволни резултати во борбата против 

организираниот криминал и корупција, а особено на корупција на високо ниво. Од друга страна 

организираниот криминал добива нови, пософистицирани облици прилагодени на новата реалност во 

која најголем број од активностите се пренесуваат на интернет, за што националните институции не 

располагаат со доволна специјализираност и соодветна опрема.  

 
8 Извештај за напредок на РСМ за 2023, стр.29: Само 10 % од активностите планирани за 2022 година се спроведени во целост, 35 % 
се во тек, а 55 % не се спроведени. Ова е значително намалување во однос на претходната година кога 20 % од активностите планирани 
за 2021 година беа спроведени во целост, 27 % беа во тек, а 59 % не беа спроведени 
9 Препораки на Работна група  за борба против корупција, 02.11.2023 г, Тема: “Фискална политика заснована на правила: значењето и 

улогата на јавните финансии во Евроинтегративниот процес на Република Северна Македонија” 



Конфискација на имот 

Конфискацијата на имот е заеднички именител за Поглавјето 23 и Поглавјето 24: таа е значаен 

механизам во борбата против корупцијата, но и основен индикатор за успешноста на борбата против 

организираниот криминал. Но заедничко е дека успешноста на овој процес влијае врз зголемување 

на довербата на јавноста во државните институции како и пренесување на пораката дека криминалот 

не е исплатив со негово сузбивање преку ефективна идентификација, финансиски истраги и 

конфискација на незаконски стекнатиот имот. Декларативната заложба за борба против 

организираниот криминал и корупцијата мора да имаат своја валоризација преку донесување на 

конкретни пресуди со изречена конфискација на имот. 

Препораките од Работната група 23-Правосудство и фундаментални права10 во голема мерка 

кореспондираат со препораките на ЕК содржани во Извештајот за напредокот на РСМ за 2023, како и 

со Извештајот за извршениот скрининг. Во тој контекст, донесувањето на новиот Кривичен Законик, 

како и измените на Законот за кривична постапка ќе ја подобрат правната рамка, но особено внимание 

во експертската јавност, придружено со големи очекувања, добива донесувањето на Законот за 

конфискација на имот во граѓанска постапка.Како што се посочува, со овој закон се заштитува јавниот 

интерес на РСМ на начин што оневозможува била која корист од имот за кој во постапката за 

конфискација на имот во граѓанска постапка било утврдено дека имотот не бил стекнат од законски 

извори.На овој начин се оневозможува располагање со имот кој не може да се докаже дека е стекнат 

со законски извори, со што се превенираат кривичните дела поврзани со организиран криминал и 

корупција11. Следењето на подоцнежната имплементација на овој закон ќе биде во фокусот на идните 

активности на НКЕУ. 

Правната рамка во оваа област ќе се заокружи со донесување на Законот за Канцеларија на Поврат 

на имот, која ќе го олесни пронаоѓањето и идентификувањето на имотот и имотната корист што се 

наоѓаат во странство, како и ќе ја подобри комуникацијата и добивањето на информации од 

странските органи. Одлуката на Советот 2007/845/ЈНА12 од 6 декември 2007 година во врска со 

соработката помеѓу канцелариите за поврат на имот на земјите членки на полето на следеење и 

 
10 Дессета сесија на Работната група 3 :Нов извештај на ЕК, стари проблеми:Како до подобра ефикасност во изрекување и извршување 

на конфискацијата на имот 
11 Предлог на Закон за конфискација на имот во граѓанска постапка, член 2 
12 Council Decision 2007/845/JHA of 6 December 2007 concerning cooperation between Asset Recovery Offices of the Member States in the 
field of tracing and identification of proceeds from, or other property related to, crime 



идентификација на приноси од или друг имот повзан со криминал ја дефинира нејзината надлежност 

и делокруг на работа. Таа ќе биде надлежна за превземање активности во соработка со странските 

АРО Канцеларии или странски надлежни органи (ако земјата се уште нема основано АРО 

канцеларија), во врска со пронаоѓање и идентификување на приноси, друг имот или имотна корист 

кои произлегле или се во врска со кривично дело што може да биде предмет на привремена забрана 

за располагање или конфискација, размена на најдобрите пракси и водење на статистички податоци. 

Како заокружување на правната рамка, предвидено е донесување на подзаконски акти,  проследено 

со јакнење на кадровските и материјални капацитети, како и овозможување на пристап до базите на 

податоци на надлежните институции.13 

Генерално, успешноста на процесот на конфискација на имот зависи од институционално и кадровско 

зајакнување на јавното обвинителство, правосудната полиција и органите што учествуваат во 

финансиското истражување, со нагласена меѓусекторската соработка и тимска работа, поврат на имот 

од странство, ефективно управување со одземен имот, интегриран и интердисциплинарен систем на 

обуки и градење компетенции, зголемување на транспаретноста, како и користење на предностите на 

интероперабилноста и пристапот до базите на податоци. 

 

Осврт на Поглавјето 24 Правда, слобода и безбедност, предизвици и идни планови 

Анализирајќи ја состобата во Поглавјето 24 Правда, слобода и безбедност, Европската комисија во 

Извештајот за напредокот на РСМ14 констатира дека државата е умерено подготвена во 

спроведување на правото на Европската Унија и во овој сегмент постигнат е одреден напредок. 

Доколку се споредат претходните извештаи, се забележува исто темпо на напредок, односно иста 

квалификација во однос на остварените резултати.  

EK го забележа напредокот во соработката во борбата против тероризмот, која дополнетелно е 

надградена со Заедничкиот Акциски План за борба против тероризмот, но и со донесувањето на 

Националната стратегија за борба против тероризам (2023-2027), Националната стратегија за 

спречување на насилен екстремизам. (2023-2027), истовремено повикувајќи да се обезбеди нивна 

ефикасна имплементација. Дополнително, Извештајот на ЕК по извршениот скининг констатира дека 

 
13 Стратегија за јакнење на капацитетите за водење на финансиски истраги и конфискација на имот (2021- 2023) 

Извештај за Северна Македонија за 2023, Европска Комисија, од 08.11.2023 



националната легислатива е делумно усогласена со релевантните ЕУ мерки во оваа област и меѓу 

другото, повикува на донесување на легислативата поврзана со заштита на критичната 

инфраструктура, како и за експлозивни прекурзори. Донесувањето на Законот за критична 

инфраструктура во согласност со Директивата 2022/2557 на Европскиот Парламент и Совет од 14 

Декември 202215 и воопшто градењето на севкупниот систем за заштита на критичната 

инфраструктура е суштински елемент на националната безбедност и препораките на НКЕУ ќе бидат 

корисна алатка за националните институции.16 Во овој сегмент особено загрижува констатацијата на 

ЕК дека нашата држава не располага со адекватни технички капацитети и човечки ресурси, 

вклучително и назначено тело, за откривање и елиминирање на терористичката содржина online. За 

таа цел неопходно е креирање на широк фронт во кој покрај државните институции ќе биде вклучен и 

приватниот сектор, а особено интернет провајдерите.  

Управувањето со миграциите претставува заеднички предизвик со Европската Унија, но и споделена 

одговорност. Низ призмата на новата полтика на ЕУ за миграција и азил, преточена во Акцискиот План 

на Европската Унија за Западен Балкан17, активностите беа насочени кон кон зајакнување на 

граничното управување; обезбедување на брзи процедури за азил; превземање ефиксна борба 

против криумчарење на мигранти; сооработка во однос на реадмисијата и враќањето на мигрантите 

и постигнување на усогласеност со визната политика на ЕУ.18 Резултатите не изостанаа: 

Декларацијата од состанокот на лидерите на ЕУ и на земјите на Западен Балкан, 13 Декември 2023 

јасно го нотира напредокот што е постигнат во спрoведувањето на наведениот план, истакнувајќи дека 

благодарение на зедничките координирани дејствија вкупниот миграциски притисок по миграциската 

рута преку Западен Балкан во 2023 е намален, во споредба со 2022 година.   

Меѓутоа, партнерството со Европската Унија и заедничката посветеност за дефинирање на одржливи 

решенија во справувањето со илегалната миграција и прекуграничниот криминал е особено видлива 

со потпишувањето на  Договорот помеѓу Република Северна Македонија и Европската Унија за 

оперативни активности спроведени од страна на Агенцијата за Европска гранична и крајбрежна 

 
15 Directive (EU) 2022/2557 of the European Parliament and of the Council of 14 December 2022 on the resilience of critical 

entities and repealing Council Directive 2008/114/EC. 

16 Дессета сесија на Работната група 4 од 26.01.2022:“Спречување и- и борба против тероризмот:Национална и европска перспектива во 
идентификувањето и заштитата на критичната инфраструктура. 
17 https://home-affairs.ec.europa.eu/whats-new/publications/eu-action-plan-western-balkans_en 
18 Препознавајќи ја важноста на новата политика на ЕУ НКЕУ одржа посебна сесија, на која преку дијалог со националните институции се дефинираа 
конкретни препораки 12-та сесија на Работната група 4-Правда, слобода и безбедност, од 04.09.2023г:Севрна Македонија и Европската Унија низ 
призмата на новата политика за миграција и азил 



стража во Република Северна Македонија19. Овој договор кој ја отвори вратата за поинтензивна 

соработка, овозможува спроведување на заеднички акции на територијата на нашата држава, кои ќе 

придонесат кон зајакнување на безбедноста на нашата држава, но и безбедноста на надворешните 

граници на ЕУ. По стапување во сила на наведениот договор20, на 19 април 2023 г започна 

заедничката операција во РСМ со испраќање на 110 службеници како подршка при граничната 

контрола и управувањето со нелегалната миграција и прекуграничниот криминал по дрлжината на 

границата со Грција21. Меѓутоа, соработката со ФРОНТЕКС не треба се исцрпува со учество во 

заедничките оперативни активности, туку следејќи ја Регулативата 2019/1896 истата континуирано 

треба да се  надоградува преку континуирана размена на информации и аналитички продукти,учество 

во мрежата за анализа на ризик во Фронтекс, подршка во процесот на враќање, обука,како и 

истражување и иновации22.  

Европската Комисија во Извештајот на Напредокот за 2023 ги нотира и недостатоците кои државата 

треба да ги адресира на краток рок, пред се: евидентирањето на мигрантите треба да се врши на 

систематстви начин; да усвои посистематски пристап во борбата против криумчарењто мигранти, да 

го усогласи своето законодавство со списокот на ЕУ за трети земји за кои е потребна виза, како и да 

донесе план за вонредни ситуации за управување во големи миграциски текови. Наведените 

препораки кои кореспондираат со препораките на НКЕУ ја трасираат траекторијата на идните 

активности на националните институции, но и на НКЕУ.   

Детектирајќи ги недостатоците во борбата против организираниот криминал, ЕК препорачува да се 

зајакне координацијата меѓу сите засегнати страни вклучени во борбата против организираниот 

криминал, особено помеѓу обвинителствата и полицијата. Координацијата на националните 

институции која е клучна за обезбедување проактивен пристап во спроведување на истрагите се 

согледува пред се во развој и натамошно јакнење на истражните центри и на Националниот 

координативен центар за сузбивање на организиран и сериозен криминал. Негативната констатација 

на Европската Комисија која постојано, година по година  се повторува во сите последователни 

годишни извештаи се однесува на состојбата во истражните центри. Овогодишната оценка на 

состојбата во истражните центри, пред се јасната констатација дека  истражните центри не ги 

 
19 Безбедноста на границите и справувањето со илегалната миграција беше предмет на дискусија на 7-та Сесија на Работната група 4-Правда, слобода 
и безбедност : Чекајќи го ФРОНТЕКС- безбедноста на границите низ призмата на различните миграциски текови, 18.12.2019 г. 
20 Договорот со ФРОНТЕКС стапи во сила на 1 април 2023 г. 
21 Извештај за Северна Македонија за 2023, Европска Комисија од 08.11.2023, стр.60 
22 Регулатива 2019/1896 на Европскиот Парламент и Советот од 13 Ноември 2019 г за Европската гранична и крајбрежна стража 

 



оствариле своите цели за поефикасна истрага и подобра координација помеѓу обвинителите, 

полицијата и другите релевантни тела, ја алармираат потребата од превземање на поенергични акции 

од националните власти, пред се во однос на човечките, материјалните и техничките капацитети на 

истражните центри.   

 

 

 

 


